
Nafarroako Hondakinen Partzuergoak 8,58 milioi euroko aurrekontua izango du 2010ean 
Diru horrekin hondakinak biltzeko eta tratatzeko sistema finantzatuko dute eta transferentzia instalazioak eraikiko dituzte 

2009ko abenduak 28, astelehena.  Nafarroako Hondakinen Partzuergoko Zuzendaritza Batzordeak 2010. urterako 8,58 milioi euroko aurrekontua jartzea onartu du, hondakinak biltzeko eta tratatzeko sistema finantzatzeko (sistema hori berbera da Nafarroa osorako) eta transferentzia estazioak eraikitzez amaitzeko; Zuzendaritza Batzordeko burua Toki Administrazioko kontseilaria da, Amelia Salanueva Murguialday. 

Hondakinen Partzuergora foru erkidegoko mankomunitate guztiak daude atxikita, salbu Iruñeko eskualdekoa. Partzuergoaren helburua da hondakin organikoak Europako zuzentarauei jarraiki tratatzea; horretarako, ezinbestekoa da hondakinak Tuterako El Culebrete biometanizazio instalazioetara edo Carcarreko konpostatze gunera eramatea. 
Hiru transferentzia instalazio eraikita (bi erdialdean eta beste iparraldean), zaborra trinkotu daiteke eta tratamendu zentroetara eraman, merkeago eta ingurumena gutxiago kaltetuta.  
Partzuergoaren hurrengo urterako aurrekontuaren arabera, 1,17 milioi euro garraiorako erabiliko dituzte, 4,32 euro azken tratamendurako, eta 2,3 milioi iparraldeko transferentzia gunerako (instalazioak egiten oraindik ez dira hasi). Beste bi guneak Zangozan eta Tafallan daude: obrak hasi dituzte dagoeneko eta instalazioak 2010ean jarriko dituzte martxan, seguru asko. 
Horren harian, azken hiruhilekoan bi deskarga toki jarri dituzte martxan: bata Erriberagoitian eta bestea Sakanan. Gune horietan transferentzia instalazioetako lan bera egiten da, baina maila txikiagoan. 

Gogoratu 2009an mankomunitate gehiago atxiki zaizkiola Partzuergoari: Jurramendi, Sakana, Araxes goialdea, Bidausi eta 10 Eremua. Udaletxeak ere gehitu zaizkio, Aresokoa, Larraunekoa, Leitzakoa eta Lekunberrikoa, hain zuzen. Horrek esan nahi du nafar guztiek, salbu Iruñeko eskualdekoak, zabor organikoa tratatzeko sistema bera daukatela eta sistema hori Europako araudiarekin bat datorrela. Araudi horren arabera, 2009ko uztailean, 1995ean sortzen ziren hondakinen erdia sortu behar zen. Halaber, duela 14 urteko zabor kopurua %65 jaitsi beharko dugu 2016. urterako. 

Gaurko bileran, Partzuergoak zerbitzu horren onuradunek ordaindu beharreko tasak ere onartu dituzte: familiek urtean 38,13 euro jarri beharko dituzte eta industriak urtean 47,93 euro. Partzuergoak aurreikusi du tasa horiek medio 5,71 milioi euro bilduko dituztela, hau da, hurrengo urterako aurrekontuaren erdia baino gehiago.
Gainera, Toki Administrazioaren 2009-2012 Lau Urteko Planaren bitartez 1,84 milioi euro jasoko dituzte. Aurrekontuaren gainerakoa osatuko dute Nafarroako Gobernuaren departamentu horretako bi diru-laguntzekin. 

